R E L A C I O N

PËR

PROJEKTVENDIMIN “PËR PËRCAKTIMIN E DOKUMENTACIONIT TË NEVOJSHËM PËR PAJISJEN ME LICENCË TË SIPËRMARRËSVE QË OPEROJNË NË TREG ME GAZET SERRË TË FLUORUARA DHE PAJISJET QË PËRMBAJNË KËTO GAZE”
I.     QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN.
Me hyrjen në fuqi të ligjit nr.2/2023 “Për gazet serrë të fluoruara”, sipërmarrësit që kryejnë importin, eksportin, magazinimin dhe vendosjen në treg të gazeve serrë të fluoruara, të pajisjeve që përmbajnë gaze serrë të fluoruar, ose funksionimi i të cilave mbështetet në këto gaze, licencohen në përputhje me kriteret, kushtet, afatet dhe procedurat e përcaktuara në legjislacionin në fuqi për licencat, autorizimet dhe lejet në Republikën e Shqipërisë dhe përfshihen në kategorinë III. 3 të aneksit të tij.

Në këtë kuadër, licencimi i sipërmarrësve do të bëhet në përputhje me legjislacionin në fuqi për lejet licencat dhe autorizimet në republikën e Shqipërisë2, por duke përcaktuar në këtë vendim dokumentacionin e nevojshëm për licencimin e 2 grupeve të veprimtarive të sipërmarrësit. Konkretisht, veprimtaria e importit, eksportit, magazinimit dhe vendosjes në treg të gazeve serrë të fluoruara, të pajisjeve që përmbajnë gaze serrë të fluoruar, ose funksionimi i të cilave mbështetet në këto gaze, ka kodin III.3.B, dhe specifikohet në licencën për: 

i. Import, eksport, magazinim i gazeve serrë të fluoruara, të pajisjeve që përmbajnë gaze serrë të fluoruar, ose funksionimi i të cilave mbështetet në këto gaze, me kodin III.3.B.1; 

ii. “Vendosjen në treg të gazeve serrë të fluoruara, të pajisjeve që përmbajnë gaze serrë të fluoruar, ose funksionimi i të cilave mbështetet në këto gaze”, me kodin III.3.B.2.

Për të dyja këto lloj licencash, nëpërmjet këtij vendimi janë përcaktuar dokumentacioni përkatës që duhet të ketë për aplikim sipërmarrësi në Bendrën Kombëtare të Biznesit.

II.     VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE.

Ministria e Turizmit dhe Mjedisit ka parashikuar në Planin e Përgjithshëm Analitik të Akteve për vitin 2023 hartimin e projektvendimit “Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze”.   Miratimi i këtij projektvendimi është në përputhje me masat e parashikuara në dokumentin Kontributi Kombëtar i Përcaktuar 2021-2030, si pjesë e masave për uljen e emetimeve në sektorin e industrisë.
III. ARGUMENTIMI I PROJEKTAKTIT LIDHUR ME PËRPARËSITË,  PROBLEMATIKAT, EFEKTET E PRITSHME.

Shqipëria është angazhuar në reduktimin e gazeve me efekt serrë, përfshirë gazet e fluoruara, nëpërmjet angazhimeve ndërkombëtare dhe kombëtare, si: 

1) Aderimit në Amendamentin e Kigalit të Protokollit të Montrealit, “Për substancat që hollojnë shtresën e ozonit”, nëpërmjet ligjit nr. 91/2018; 
2) Miratimit të ligjit nr.155/2020 “Për ndryshimet klimatike”.
3) Miratimit të ligjit nr.2/2023 “Për gazet serrë të fluoruara”
Me qëllim mbrojtjen e shtresës së ozonit, Protokolli i Montrealit ka ndaluar përdorimin e Substancave Ozonoholluese, si: Klorfluorkarbonet (CFC), Hidroklorfluorkarbonet (HCFC) dhe Halonet, të cilat janë zëvendësuar me Gaze të fluoruara (HFC), të cilat janë më pak të dëmshme për shtresën e ozonit, por janë gaze me efekt serrë dhe kanë ndikim të lartë negativ në ngrohjen globale.

Këto gaze përdoren kryesisht në qarqet ftohës të frigoriferëve, pajisjet e ajrit të kondicionuar, pompat e nxehtësisë dhe sistemet e mbrojtjes nga zjarri. 
Në zbatim të detyrimeve që Republika e Shqipërisë ka si Palë e Protokollit të Montrealit dhe në zbatim të Amendamentit të Kigalit, Ministria e Turizmit dhe Mjedisit po merr masa për reduktimin e HFC-ve. 
Ky projektvendim përcakton dokumentacionin e nevojshëm për pajisjen me licencë të sipërmarrësve që kryejnë importin, eksportin, magazinimin dhe vendosjen në treg të gazeve serrë të fluoruara, të pajisjeve që përmbajnë gaze serrë të fluoruara, ose funksionimi i të cilave mbështetet në këto gaze. 
Nëpërmjet pajisjes me licencë të posacme do të kenë mundësi të importojnë gaze apo pajisje që funksionojnë me këto gaze vetëm sipërmarrësit e regjistruar. Kjo do të ndihmojë ministrinë përgjegjëse për mjedisin, autoritetet doganore apo inspektoratin përgjegjës për mjedisin të:

1. Evidentojnë sipërmarrësit që ushtrojnë veprimtari në fushën e gazeve me efekt serrë; 

2. Monitorojnë sasinë e importuar të gazeve të fluoruara apo pajisjeve që funksionojnë me këto gaze, sipas kuotës vjetore;
3. Gjurmojnë sasinë e shpërndarë në tregun vendas;
4. Ndalojnë importin e pajisjeve të cilat nxirren nga tregu i Bashkimit Evropian dhe shpesh herë vendi ynë është pritës.
Miratimi i këtij projektvendimi nuk pritet të ketë ndikim financiar tek sipërmarrësit që do të importojnë, eksportojnë, magazinojnë dhe vendosin në treg gaze serrë të fluoruara apo pajisje që përmbajnë gaze serrë të fluoruara, ose funksionimi i të cilave mbështetet në këto gaze.Duke mbajtur në konsideratë koston akuale për pajisjen me një licencë nga sektori i substancave ozonholluese, e cila është vetëm 100 ALL, edhe në rastin e licencës për hidrofluorokarbonet, kostoja pritet të jetë rreth 100 ALL.
Paralelisht me hartimin e projektvendimit “ Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze” Qendra Kombëtare e Biznesit ka filluar procedurën për rishikimin e legjislacionit sektorial në fuqi për lejet dhe licencat, konkretisht VKM nr. 538 datë 26.05.2009 i ndryshuar, “Për licencat dhe lejet që trajtohen nga/apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta” për parashikimin e kësaj licence në kategorinë III.3

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR.
Ky projektvendim hartohet në mbështetje të nenit 100 të Kushtetutës dhe të pikës 5, të nenit 19, të ligjit nr. 2/2023, “Për gazet serrë të fluoruara”, me propozimin e ministrit të Turizmit dhe Mjedisit. Projektvendimi është në harmoni me Protokollin e Montrealit dhe në zbatim të Amendamentit të Kigalit.
Projektvendimi nuk përafron acquis në fushën e ndryshimeve klimatike, për reduktimin e gazeve me efekt serrë.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE).

Projektvendimi nuk përafron acquis në fushën e ndryshimeve klimatike, për reduktimin e gazeve me efekt serrë.

VI. PËRMBLEDHJE SHPJEGUESE E PËRMBAJTJES SË PROJEKTAKTIT.

Në zbatim të ligjit 91/2018 “Për aderimin e Republikës së Shqipërisë në Amendamentin e Kigalit të Protokollit të Montrealit, “Për substancat që hollojnë shtresën e ozonit”, vendi ynë si shtet Palë, duhet të krijojë dhe zbatojë një sistem licencimi për importin dhe eksportin e substancave të kontrolluara të aneksit F, pavarësisht nëse janë të reja, të përdorura, të ricikluara ose të rigjeneruara. 

Ky projektvendim përbëhet nga 6 pika, ku:
Në pikën 1,  citohet qëllimi i projektvendimit, i cili është: 
Përcaktimi i dokumentacionit të nevojshëm për pajisjen me licencë të sipërmarrësve, që kryejnë importin, eksportin, magazinimin dhe vendosjen në treg të gazeve serrë të fluoruara, të pajisjeve që përmbajnë gaze serrë të fluoruara, ose funksionimi i të cilave mbështetet në këto gaze, që përfshihet në kategorinë III.3, sipas legjislacionit në fuqi për lejet, licencat dhe autorizimet.

Në pikën 2 janë parashikuar llojet e licencave që lëshohen për sipërmarrësit, sipas veprimtarisë që ata kryejnë dhe në përputhje me kriteret dhe procedurat e parashikuara në VKM nr. 538, datë 26.5.2009 “Për licencat dhe lejet që trajtohen nga apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta”, të ndryshuar.
Në pikën 3 të projektvendimit janë përcaktuar dokumentat e nevojshme për pajisjen me licencën me kodin III.3.B.1, gjatë aplikimit online pranë Qendrës Kombëtare të Biznesit (QKB).
Në pikat 4 dhe 5 është përcaktuar Dokumentacioni i nevojshëm për pajisjen me licencën III.3.B.2. 
Në pikën 6 janë parashikuar institucionet përgjegjëse për zbatimin e këtij vendimi si dhe projektvendimi është parashikuar të hyjë në fuqi pas botimit në Fletoren Zyrtare. 

VII - INSTITUCIONET DHE ORGANET QË NGARKOHEN PËR ZBATIMIN E AKTIT.

Institucionet dhe organet që ngarkohen për zbatimin e aktit janë: 

1. Ministria e Turizmit dhe Mjedisit; 

2. Agjencia Kombëtare e Mjedisit; 

3. Qendra Kombëtare e Biznesit; 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT.
Projektvendimi u iniciua nga Ministria e Turizmit dhe Mjedisit dhe Njësia Kombëtare e Ozonit. 

Në terma të metodologjisë, përmbajtja e projektvendimit merr parasysh udhëzimet e protokollit të Montrealit dhe praktikat më të mira nga vendet e rajonit. Ai plotëson detyrimet e Amendamentit të Kigalit, sipas së cilit, shtetet anëtare duhet të ngrenë sistemin e licencimit dhe kuotimit vjetor për sipërmarrësit që merren me gazet serrë të fluoruara, pajisjet që përmbajnë gaze serrë të fluoruara, ose funksionimi i të cilave mbështetet në këto gaze.

Procesi teknik i hartimit të këtij dokumenti filloi në shtator 2022, si detyrim që rrjedh nga ligji nr. 2/2023 “Për gazet serrë të fluoruara” i cili parashikon krijimin e licencës së posacme. 
Më datë 1 shtator 2023, Ministria e Turizmit dhe Mjedisit organizoi takimin e parë konsultativ të projektvendimit me përfaqësues nga QKB-ja, dhe më pas projektvendimi u dërgua për mendim në Drejtorinë e Lejeve dhe Licencave në Ministrinë e Turizmit dhe Mjedisit, Agjencinë Kombëtare të Mjedisit, Njësinë Kombëtare të Ozonit. Draft projektvendimi është diskutuar në takime të tjera bilaterale, të zhvilluara online ose në prezencë.
Nëpërmjet shkresës me nr. 5937 prot. datë 29.09.2023 Ministria e Turizmit dhe Mjedisit ka përcjellë pranë QKB kërkesën për rishikimin e VKM nr. 538 datë 26.05.2009 i ndryshuar, “Për licencat dhe lejet që trajtohen nga/apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta”.
Paralelisht me hartimin e projektvendimit “Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze” Qendra Kombëtare e Biznesit ka filluar procedurën për rishikimin e legjislacionit sektorial në fuqi për lejet dhe licencat, konkretisht VKM nr. 538 datë 26.05.2009 i ndryshuar, “Për licencat dhe lejet që trajtohen nga/apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta” për parashikimin e kësaj licence në kategorinë III.3

Në këtë kuadër, Ministria e Turizmit dhe Mjedisit dërgoi paraprakisht për mendim projektvendimin dhe relacionin shpjegues, nëpërmjet shkresës me nr. 6870/1 Prot, datë 16.11.2023, pranë Ministrisë së Financave dhe Ekonomisë. Më tej, me transferimin e kompetencave fushën e ekonomisë pranë Ministrisë së Ekonomisë, Kulturës dhe Inovacionit, projekvendimi është përcjellë pranë MEKI me shkresën 955/1 Prot., datë 07.02.2024, dhe risjellë për mendim me shkresë 955/2 Prot., datë 29.05.2024 dhe shkresën nr. 4507/1 prot., datë 05.07.2024.
MEKI ka iniciuar procedurën për ndryshimin e VKM-së 538 datë 26.05.2009 për përfshirjen e licencës sipas propozimit të MTM-së dhe ka dërguar praktikën për mendim nëpërmjet shkresës me nr. 8837/1 prot., datë 08.07.2024. 
Komentet e MTM, në lidhje me riformulimin e Kreut II , Aneksi I, për rishikimin e kategorisë III.3 dhe përfshirjen e licencës të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze (III.3.B), janë pranuar dhe reflektuar në përmbajtje të projektvendimit “Për disa shtesa dhe ndryshime në Vendimin nr. 538, datë 26.05.2009, “Për licencat dhe lejet që trajtohen nga apo nëpërmjet Qendrës Kombëtare të Licencimit (QKL) dhe disa rregullime të tjera nënligjore të përbashkëta”.
Më datë 4 Shtator 2024 Ministria e Turizmit dhe Mjedisit organizoi takimin konsultativ për prezantimin e akteve nënligjore, ku ndër të tjera u diskutua më përfaqësues të Njësisë Kombëtare të Ozonit, sektorit privat, doganave, akademisë, projektvendimi “Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze”. 

Draft VKM u publikua për konsultim me publikun në regjistrin elektronik (https://www.konsultimipublik.gov.al/ ). 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE.

Miratimi i projektvendimit nuk parashikon të ketë kosto mbi buxhetin e Ministrisë së Turizmit dhe Mjedisit dhe as në buxhetin e shtetit.

MINISTRI


MIRELA KUMBARO FURXHI
1 Relacion shpjegues për Projektvendimin “Për përcaktimin e dokumentacionit të nevojshëm për pajisjen me licencë të sipërmarrësve që operojnë në treg me gazet serrë të fluoruara dhe pajisjet që përmbajnë këto gaze”.

